
八月陳友諒遣將熊天瑞陷我吉安殺守將孫本立大都

督朱文正復取之○元擴廓帖木兒遣使以書來獻馬先

是其父察罕駐兵汴梁　上嘗遣使通好旣而察罕亦以

書來聘　上以前所遣使不還不之答至是察罕已死擴

廓代之乃遣尹煥章送我使者自海道還因以馬來獻

上遣都事汪河送煥章以書報之○池州賊羅友賢旣作

亂欲通張士誠杭歙震動常遇春趙德勝等平之斬友賢

○安豐人曹良臣率衆歸附良臣英毅剛果爲衆所推聚

兵立栅以禦外寇約束嚴明至是來歸　上謂其持兵負

固於兩閒可觀望而不觀望其誠可嘉命爲江淮行省參

政將兵從征同時有韓政者亦聚衆千人立栅捍寇至是

亦率所部來歸　上嘉之授江淮行省平章

癸卯〈元至正二十三年宋龍鳳九年〉

正月故徐壽輝將明玉珍稱帝於成都建國號曰夏改元

大統

二月　上初命諸將分軍於龍江等處屯田至是康茂才

屯積充仞他將皆不及乃下令申諭將士曰興國之本在

於彊兵足食自兵興以來民無寧居田地荒蕪兵食盡資

於民則民力重困故令爾將士屯田且耕且戰今各處大

小將帥已有分地然隨處地利未能盡墾惟康茂才所屯

--

田穀一萬五千餘石以給軍餉尙餘七千餘石以此較彼

地力均而入有多寡其故何哉葢人力有勤惰故耳自今

諸將宜督軍士及時開墾以收地利庶幾兵食充足國有

所賴○張士誠遣將呂珍率衆十萬圍劉福通於安豐福

通遣人閒道求援珍攻破安豐殺福通據其城　上遣徐

達常遇春等往討之珍大敗時廬州左君弼出兵𦔳珍又

擊敗之珍與君弼皆走遂命達等師圍廬州

四月諸曁守將謝再興叛降於張士誠先是再興遣人潜

往杭州私易貨物　上怒其洩國事召再興責之命參軍

李夢庚往諸曁節制軍士遣再興囘聽調再興懷怨遂執

夢庚以諸曁全城軍馬赴紹興降以兵寇東陽李文忠自

嚴州率銳卒馳一百六十里遇賊於義烏擊破之陳勝亦

自處州引兵來援與文忠議以諸曁浙東籓障若諸曁不

守則衢處不支矣乃度地去諸曁六十里並五指巖新築

一城不旬日而成樓櫓濠栅靡不畢備　上聞諸曁叛遣

使來議別爲城守計旣至城已完　上大喜以胡德濟爲

浙東行省參政守之未幾張士誠將李伯昇大舉入寇兵

號二十萬圍城堅不可拔乃引去○劉基自浙囘京時陳

友諒據湖廣張士誠據浙西皆未下衆以爲蘇湖地肥饒

欲先取之劉基曰張士誠自守虜耳陳友諒居上流且名

